
2015-imi Inatsisartut ukiakkut ataatsimiinnissaannut Nuussuarmi Upernaviup nunaqarfiisa 

ilaanni nutaamik illu sullivimmik nakorsiartarfittalerlugu sananermut atatillugu pissutsinik 

aningaasatigullu tunngasunik misissuinissamut Naalakkersuisut peqquneqarnissaannik 

Inatsisartut aalajangiiffigisassaattut siunnersuut. 

(Inatsisartunut ilaasortaq Hans Enoksen, Partii Naleraq) 

 

ATASSUT-ip nunaqarfinni ineriartortitsinernut ulluinnarni inuuniarnermi atugarisanut 

oqilisaataasut pisariaqartullu atuutsinnissaat suleqataaffigiuarpaa. Nunaqarfinni pingaartumik 

amerlasuutigut imermik toqqaannartumik illunut angerlarsimaffinnut attaveqanngitsunut, 

eqqiluisaarneq, ulluinnarnilu pisariaqartitat aallaavigalugit, illu sulliveqarneq 

pingaaruteqarluinnarpoq. Aamma innuttaasut akornanni nunaqarfimmi pisut assigiinngitsut 

eqqarsaatigalugit, kulturikkut pikialaarnerit, katersuunnerit annertuut, ataatsimiinnerit, aammalu 

nalliuttuni nunaqqatigiit ataatsimoornerini. 

 

Taamaattumik akisussaasut tassalu kommuunit peqatigalugit pilersaarutit tulleriiaarneqarnerisa 

ingerlanneqarnissaat ATASSUT-miit pingaartutut isigaarput. 

Nunaqarfiit ilaanni nakorsiartarfiit, illu sulliviillu atasutut taaneqarsinnaapput, taamaattorli 

aqunneqarnermikkut, aammalu akisussaaffiit isigalugit immikkorluinnaq ingerlanneqarlutik, 

aningaasatigut, ulluinnarnilu aqunneqarnerat eqqarsaatigalugu. 

 

Siunnersuut matumani pineqartumi aamma taamaappoq. Tassalu nakorsiartarfik pineqartoq 

qitiusumit akisussaaffigineqarluni, illu sulliveqarnermullu tunngasoq kommuunip tamakkiisumik 

akisussaaffigaa.  

Naalakkersuisut akissuteqaamminni ersersippaat, nakorsiartarfissamik allamik sulissuteqarneq 

2014-mili aallartinneqarsimasoq, naatsorsuutigineqartorlu upernaaq manna 2015-mi 

naammassilluni atorneqalissasoq. Taamaattumik siunnersuuteqartup anguniagaa 

naammassineqareersutut ATASSUT-miit isigaarput. 


